
Eiliv Grue

frå løynde kjelder

dikt

EFREM 2021


– kjeldene og vegen

vegane eg vandra, hender

rekte fram, hender

eg måtte skiljast frå

så mangt ved stiane

å lye etter, røyster

soger frå framande

landskap, peikande spir

så mykje

å undre over;

stillfarne forteljingar

ved leirbåla, å grunne på

drøyme om

lengte etter

minnest då

eg vågde stanse, ta imot

vågde velje

andre vegar, nye

erkjenningar, og

dette underlege;

hendene, vegane, den dyrebare rikdomen,

dei løynde kjeldene, eg enno

leitar etter


I


– ved ein annan våg

… kva pottemakaren meinte,

det finn eg aldri ut

Frå diktet «Borni leiker» av Olav H. Hauge

No,

når fjellvatna opnar seg

knoppar opnar seg,

blomar opnar seg

og heile landet vert eit ope under

av ljos og bløming

– då fór du frå oss.

Kven kan no lære oss

om det snåle å gjere seg stor på stylter?

Kven kan hente heim fleire soger

om Li Po og Ch’ü Yüan?

Kven skal lære oss at ei beine

kan vi like gjere mot ein annan?

Kven skal no syne oss fagre åkrar

i nye morgonstunder?

– Også var den gamalapalen då:

Tru om han blømer

fagrare no enn nokon gong

tett ved den vågen du bar draumar om

å segle inn i?

